
Lög Rafíþróttasambands Íslands 
 
1.  Heiti og heimilisfang​
 
Sambandið heitir Rafíþróttasamband Íslands (RÍSÍ). RÍSÍ er landssamband þeirra félaga sem 
stunda og/eða keppa í rafíþróttum á Íslandi. Heimili og varnarþing sambandsins er í Kópavogi, 
nema aðalfundur ákveði annað. 
 

2. Hlutverk og markmið​
​
Rafíþróttasamband Íslands (RÍSÍ) er æðsta stjórnvald rafíþrótta á Íslandi. Hlutverk þess er að 
efla, samræma og standa vörð um rafíþróttastarfsemi á landsvísu. Til þess leggur sambandið 
meðal annars áherslu á að: 

●​ Stuðla að vexti og þróun rafíþrótta innanlands. 
●​ Veita aðildarfélögum fræðslu, ráðgjöf og stuðning í starfsemi sinni. 
●​ Styðja iðkendur og lið við þátttöku í mótum bæði innanlands og á alþjóðavettvangi. 
●​ Stuðla að því að rafíþróttir á Íslandi séu stundaðar á uppbyggilegan og heiðarlegan hátt.. 
●​ Halda utan um og skipuleggja mótahald á landsvísu. 
●​ Skipuleggja menntun og endurmenntun þjálfara, dómara og annarra sem starfa við 

rafíþróttir, og stunda virkt gæðaeftirlit með framkvæmd rafíþróttastarfs. 

 

3. Tilgangur og framkvæmd​
​
 Tilgangur Rafíþróttasambands Íslands er að efla heilbrigt, uppbyggilegt og faglegt umhverfi fyrir 
iðkun rafíþrótta á Íslandi. Til að ná markmiðum sínum hyggst sambandið meðal annars: 

●​ Framleiða og miðla fræðsluefni um jákvæð áhrif rafíþrótta og leiðir til að stunda þær á 
heilbrigðan og ábyrgan hátt. 

●​ Stuðla að verðmætasköpun og menningarlegri viðurkenningu rafíþrótta með útgáfu og 
miðlun fjölbreytts afþreyingarefnis. 

●​ Styrkja keppni í rafíþróttum og þátttöku Íslendinga á rafíþróttamótum innanlands og 
erlendis. 

●​ Koma á framfæri þekkingu og reynslu til almennings, stjórnvalda og einkaaðila í þágu 
upplýstrar umræðu um rafíþróttir. 

●​ Skipuleggja fyrirlestra og námskeið sem snúa að þjálfun, keppni, félagsstarfi, heilbrigði 
og tæknilegum þáttum rafíþrótta. 

 

4. Rafíþróttir 

4.1 Spilun tölvuleikja telst til rafíþróttar þegar eitt eða fleiri af eftirfarandi á við: 



●​ Grein skilgreind sem rafíþrótt af Rafíþróttasambandi Íslands er stunduð með því 
markmiði að ná árangri. 

●​ Um er að ræða skipulagða keppni í grein sem er skilgreind sem rafíþrótt af 
Rafíþróttasambandi Íslands. 

●​ Grein skilgreind sem rafíþrótt af Rafíþróttasambandi Íslands er stunduð í húsnæði 
aðildarfélags Rafíþróttasambands Íslands. 

4.2 Æskulýðsstarf telst til rafíþrótta þegar öll eftirfarandi atriði eiga við: 

●​ Markvissar líkamlegar æfingar sem auka líkamlegt atgervi tengt árangri í rafíþróttum. 
●​ Markvissar æfingar í viðeigandi rafíþrótt. 
●​ Fræðslu um mikilvægi svefns, heilbrigðs mataræðis og heilbrigðra spilahátta og áhrif 

þess á frammistöðu í rafíþróttum. 
●​ Hugað sé að andlegri þrautseigju iðkenda. 

 

5. Aðildarfélög​
​
 5.1. Öll félög sem iðka og/eða keppa í rafíþróttum geta sótt um aðild að Rafíþróttasambandi 
Íslands (RÍSÍ). 

5.2. Umsóknir um aðild skulu berast stjórn RÍSÍ til meðferðar. Stjórn skal fjalla um umsóknina á 
næsta stjórnarfundi og taka ákvörðun um samþykkt eða synjun. Ef umsókn er synjað skal 
umsóknaraðila gefin skrifleg skýring á ákvörðuninni. Slík synjun hindrar ekki endurumsókn 
umsóknaraðila um aðild síðar. 

5.3. Ef grunur vaknar um að aðildarfélag uppfylli ekki lengur skilyrði aðildar getur stjórn, eftir 
fullnægjandi athugun, ákveðið að víkja félaginu úr RÍSÍ. Félaginu skal tilkynnt tafarlaust um 
brottvísun og rökstuðningur stjórnar sendur. Úrsögnin hindrar ekki að félagið sæki um aðild að 
nýju síðar. 

 
 

6. Reglur aðildarfélaga​
​
 6.1 Aðildarfélög skulu virða lög, reglugerðir, reglur og ákvarðanir sem settar eða teknar eru af 
Rafíþróttasambandi Íslands (RÍSÍ). 

6.2 Félög sem taka þátt í mótum á vegum RÍSÍ skulu tryggja að leikmenn, þjálfarar, dómarar og 
forystumenn innan félagsins virði sömu lög, reglugerðir, reglur og ákvarðanir. 

6.3 Aðildarfélög skulu virða ákvarðanir stjórnar RÍSÍ og nefnda sem hún skipar, sérstaklega 
varðandi mót- og keppnisreglur. 



6.4 Aðildarfélög skuldbinda sig til að stuðla að heilbrigðum íþróttaanda, koma í veg fyrir 
lyfjamisnotkun, vinna gegn hvers konar mismunun og fyrirbyggja óheiðarlega hegðun, þar með 
talið hagræðingu úrslita leikja. 

6.5 Hvert aðildarfélag ber ábyrgð á framkomu leikmanna, forráðamanna, félagsmanna og 
stuðningsmanna sinna, og annarra sem starfa eða hafa hlutverk fyrir hönd félagsins. 

 

7. Aðalfundur 

7.1 Starfstímabil RÍSÍ er almanaksárið. Á aðalfundi skal stjórn gera grein fyrir starfsemi liðins 
árs. Aðeins þingfulltrúar eiga rétt til þátttöku og atkvæðisrétt á aðalfundi. 

7.2 Aðalfund skal halda árlega, eigi síðar en 1. október, og skal boða hann með sannanlegum 
hætti og minnst tveggja vikna fyrirvara. Fundarboð skal tilgreina hvar og hvernig skuli skila 
framboðum til stjórnar og öðrum tillögum. Aðalfundur telst löglegur ef rétt hefur verið til hans 
boðað. 

7.3 Dagskrá aðalfundar skal vera sem hér segir: 

●​ Kosning fundarstjóra og fundarritara 
●​ Skýrsla stjórnar 
●​ Ársreikningur lagður fram til samþykktar 
●​ Lagabreytingar 
●​ Ákvörðun félagsgjalds 
●​ Kosning stjórnar 
●​ Kosning skoðunarmanns 
●​ Önnur mál 

7.4 Hvert aðildarfélag hefur eitt atkvæði á aðalfundi. Við atkvæðagreiðslu milli tveggja valkosta 
ræður einfaldur meirihluti. Ef valkostir eru fleiri en tveir skal fella þann kost sem fær fæst 
atkvæði, og greiða atkvæði að nýju þar til aðeins tveir kostir standa eftir. 

7.5 Framkvæmdastjóri RÍSÍ skal senda kjörbréf til aðildarfélaga eigi síðar en tveimur vikum fyrir 
aðalfund. Aðeins þeir einstaklingar sem eru tilgreindir á kjörbréfi, undirrituðu af formanni eða 
meirihluta stjórnar viðkomandi aðildarfélags, teljast þingfulltrúar með atkvæðisrétt. 

7.6 Hver þingfulltrúi hefur aðeins eitt atkvæði. Ekki er heimilt að greiða atkvæði með bréfi. Ef 
þingfulltrúi forfallast má fela öðrum einstaklingi að taka sæti hans gegn fullgiltu umboði. Kjörnir 
stjórnarmenn RÍSÍ og varamenn þeirra hafa einnig atkvæðisrétt á aðalfundi. 

7.7 Tillögur að lagabreytingum skulu berast stjórn RÍSÍ eigi síðar en einni viku fyrir aðalfund. 

7.8 Stjórn RÍSÍ getur boðið öðrum aðilum til þingsetu og veitt þeim heimild til að ávarpa fundinn. 



7.9 Auk þingfulltrúa eiga eftirfarandi aðilar rétt til þingsetu, með málfrelsi og tillögurétt: 

●​ Aðal- og varamenn stjórnar RÍSÍ 
●​ Framkvæmdastjóri RÍSÍ 

 

8. Stjórnkerfi 

8.1 Eftirfarandi aðilar fara með stjórn og ákvarðanatöku innan RÍSÍ: 

●​ Aðalfundur fer með æðsta vald í málefnum RÍSÍ og samþykkir lög og 
grundvallarákvarðanir. 

●​ Stjórn RÍSÍ fer með æðsta vald á milli aðalfunda og samþykkir allar meiriháttar 
ákvarðanir sem ekki skulu fara fyrir aðalfund.. 

●​ Sérstakar nefndir sem stjórn skipar til að sinna afmörkuðum verkefnum. 
●​ Framkvæmdastjóri RÍSÍ, sem hefur umsjón með daglegum rekstri félagsins.​

 

8.2 Dómstig RÍSÍ eru eftirfarandi: 

●​ Mótastjórnir RÍSÍ 
●​ Áfrýjunarnefnd RÍSÍ​

 

8.3 Mótastjórnir RÍSÍ eru fyrsta dómstig innan sambandsins. Áfrýjunarnefnd RÍSÍ er æðsta 
dómstig. Reglur mótastjórna skulu ávallt kveða á um að unnt sé að áfrýja ákvörðunum þeirra til 
áfrýjunarnefndar. Ákvörðunum áfrýjunarnefndar verður ekki áfrýjað. 

8.4 Komi upp vafa- eða deilumál í keppnum eða mótum á vegum RÍSÍ skal fyrst leita til 
viðkomandi mótastjórnar, sem skal kveða upp úrskurð innan eðlilegs tíma. 

 

9. Skipulag stjórnar 

9.1 Stjórn RÍSÍ skal skipuð formanni og fjórum meðstjórnendum.​
 9.2 Félagið er firmaritað af meirihluta stjórnar.​
 9.3 Framkvæmdastjóri RÍSÍ hefur rétt til setu á stjórnarfundum með málfrelsi og tillögurétt, en 
hefur ekki atkvæðisrétt. 

 

10. Kosningar á aðalfundi 



10.1 Stjórn RÍSÍ skal kjörin til eins árs í senn á aðalfundi. Kosning fer fram með eftirfarandi 
hætti: 

●​ Fyrst er kosinn formaður. 
●​ Að því loknu eru kosnir fjórir meðstjórnendur. 

10.2 Atkvæðagreiðsla um formann og meðstjórnendur er leynileg en aðrar atkvæðagreiðslur 
fara  almennt fram með handauppréttingu  Ef ¼ hluti þingfulltrúa óskar skriflegrar 
atkvæðagreiðslu skal fundarstjóri verða við þeirri beiðni. Berist ekkert mótframboð í embætti 
telst viðkomandi sjálfkjörinn. 

10.3 Til að hljóta kjör sem formaður þarf viðkomandi að fá meirihluta greiddra atkvæða. Náist 
ekki meirihluti í fyrstu umferð skal fara fram bundin kosning milli tveggja efstu frambjóðenda. Þar 
ræður einfaldur meirihluti úrslitum. Verði þeir jafnir skal endurtaka kosningu og, ef enn er jafnt, 
skal hlutkesti skera úr. 

10.4 Við kjör í önnur embætti stjórnar skal telja þá fjóra einstaklinga rétt kjörna sem hljóta flest 
atkvæði. Ef jafntefli verður sem hefur áhrif á niðurstöðu skal kosið á ný með bundinni kosningu. 
Ef jafntefli stendur eftir þá kosningu sker hlutkesti úr.  

 
 

11. Fjármögnun 

11.1 Aðildarfélögum er gert að greiða árlegt félagsgjald. Upphæð félagsgjaldsins er ákveðið á 
aðalfundi RÍSÍ. 

10.12 RÍSÍ leitast við að tryggja fjármögnun starfseminnar með styrkjum frá stjórnvöldum, 
fyrirtækjum, einstaklingum og öðrum aðilum. 

 

12. Starfssvið stjórnar 

12.1 Hlutverk stjórnar RÍSÍ er að: 

a. Framfylgja ákvörðunum aðalfundar.​
b. Bera ábyrgð á fjármálum og rekstri RÍSÍ.​
c. Vinna að eflingu rafíþrótta á Íslandi.​
d. Móta stefnu RÍSÍ í málefnum sem tengjast rafíþróttaiðkun og keppni innanlands.​
e. Skera úr ágreiningsmálum og taka ákvarðanir um mál sem lög þessi ná ekki sérstaklega til.​
f. Ráða framkvæmdastjóra og setja honum skýra starfslýsingu. 

12.2 Stjórn RÍSÍ og allir fulltrúar sem koma fram fyrir hönd sambandsins skulu ávallt fylgja 
gildandi lögum, reglugerðum og samþykktum sem í gildi eru á hverjum tíma. 



 
 

13. Reglugerðir 

13.1 Stjórn RÍSÍ setur nauðsynlegar reglugerðir um framkvæmd þessara laga. Þetta nær bæði til 
setningar nýrra reglugerða og breytinga á gildandi reglugerðum. 

13.2 Nýjar reglugerðir og breytingar á gildandi reglugerðum skulu kynntar aðildarfélögum með 
rafrænum hætti og taka gildi samkvæmt ákvörðun stjórnar RÍSÍ. 

13.3 Óski aðildarfélag eftir setningu nýrrar reglugerðar eða breytingu á gildandi reglugerð skal 
slík beiðni lögð skriflega fyrir stjórn RÍSÍ. 

 

14. Formaður stjórnar 

14.1 Formaður stjórnar RÍSÍ er, ásamt framkvæmdastjóra, málsvari sambandsins út á við og 
ber, ásamt stjórn, ábyrgð á framkvæmd stefnu, stefnumótunar og ályktana aðalfundar. 

14.2 Formaður annast samskipti við rafíþróttasambönd erlendis, þar með talið álfusambönd og 
alþjóðasamtök, og kemur fram fyrir hönd RÍSÍ á alþjóðlegum vettvangi. 

 

15. Framkvæmdastjóri 

15.1 Framkvæmdastjóri RÍSÍ annast daglegan rekstur sambandsins og ber ábyrgð á 
framkvæmd stefnu og ákvörðunum stjórnar. Hann hefur prókúru fyrir sambandið og er yfirmaður 
allra starfsmanna þess. Daglegur rekstur nær ekki til ráðstafana sem teljast óvenjulegar eða 
meiri háttar. Slíkar ráðstafanir má framkvæmdastjóri aðeins framkvæma með sérstakri heimild 
stjórnar. Allar meiriháttar skuldbindingar fyrir hönd RÍSÍ skulu hljóta samþykki stjórnar. 

15.2 Framkvæmdastjóri getur vísað meintum brotum á lögum, reglugerðum eða leikreglum RÍSÍ 
til áfrýjunarnefndar RÍSÍ til meðferðar og úrskurðar. 

 

16. Rekstrarafgangur 

16.1 Rekstrarafgangi eða hagnaði af starfsemi félagsins skal ráðstafa í samræmi við tilgang 
félagsins, svo sem greinir í grein 3.1. 

 



17. Slit félagsins 

17.1 Ákvörðun um slit félagsins skal tekin á aðalfundi með ¾ hluta greiddra atkvæða. 

17.2 Eftir slit skulu eignir félagsins renna til almannaheillafélags, sem hefur sambærilegan 
tilgang og Rafíþróttasamband Íslands, og sem tilnefnt verður og kosið um á sama aðalfundi þar 
sem ákvörðunin um slit var tekin. 

